
Fasnacht 2013 

 

 Sujet:   Turboschloof 
oder 

mit 30 im Draum 

As Erschts dien mir Exgysi saage, s‘Sujet schyynt verzwiggt, 
s‘ sin aigetlig mee Sache draa, wo me nimmi duure bliggt. 
Ains het mit em Andere grad nyt z’due? He doch, nadyyrlig 

lueg numme gnau, denn isch s‘ au dir nim‘ fyyrlig! 
... 

S‘isch doch gspässig, dien Wirtschaft, Staat und anderi 
Instanze um‘s goldig Kalb „Auto“ umme danze... 

 eso ramme zer glyyche Zyt, VCS und äänligi Gnosse  
zem Wältuntergang unverdrosse ihri Lanze,  

däm bleede Viich au grad in Ranze. 
... 

E jeede gyggst sy Sermon lut und lytter : Ooh Aarbedsblätz, 
ooh Umsatz, ooh Gäld, ooh Gsetz, ohh Luft, ooh Sicherhait 

mir wänn kai Stau, kai Mais, nur Blatz, kai Hatz,kai Miedigkait 
... 

Uns platzt nur ains, das isch dr Graage. Nunde faane, s‘ kaa 
nit syy, e Jeede schwätzt em Andere dry und s’kunnt noo 

beeser... e Jeede hett, dasch glaar und nit z’vergässe 
syy aigeni Wyyshait grad mit zwai Leffel gfrässe. 

... 
S’gweenlig Volgg luegt nur no dumm und bleed,  

däm isch es zvyyl, verstoo duet‘s weenig 
... eh, eh, eh... wäär isch jetzt in däm Land grad Keenig? 

Isch’s ASTAG, UVEG, BAV, Emil Frey ooder Diefbau Marti? 
Wäär luegt wirgligg uff d’Mentsche,  

nit uff syy Profit-Polit-Profil? Uff die Leesig waart y! 
... 

Mir bleege wie Lämmer: „Das sin mir, das wänn mer...“ 
sinnbildlig - e Gwändli uss scheene Paillete und Strass, 

derzue e Paitschli uss Lääder in d’Hand, 
Haute couture vom feynschte, ebbs gracht ooder nit, 
dr Batze und s‘ Weggli mues au no grad in s’Seggli... 

Was ganz gwiss fäält an däm scheene Gwand,  
isch dr aifach, gsundi Mentscheverstand. 

... 
Es git kai Hüü ooni e Hott,  

es fliesst kai Verkehr nur mit Buess und Fahrverbott,  
kai absoluti Rue im Bliemliduft – Quartier,  

au nit mit „generell 30“, s’macht aim nur schyssig. 
ÖV isch jetze scho an dr Gränze, gnau glyych wie das Netz 
uss Stroose und SBB - Bahne, wo aane goot’s, wo aane? 

... 
Ains isch glaar, e anderi, neyi Wält git’s nit ooni X und ooni U  
aafoo draume, dängge, mache, kasch wirgglig numme... DU ! 
 

Em Fasnachtszyschdig isch Latäärne Usstellig uff em 
Minschterblatz und d‘ Waage/Reggwisytte Usstellig bi dr 
Kasäärne. Deert sin allewyl au Comité – Ständ wo me kaa 
Zeedelbindel und dr Rädäbäng kaufe. 

